
			INTRODUCIÓN

			[ANTÓN ÁLVAREZ SOUSA]

			O século XXI está atravesando diferentes factores de cambio e tendencias que está a experimentar a sociedade galega. Neste libro, ao longo de vinte capítulos, os autores van tratando diferentes temáticas, como son a dixitalización e a intelixencia artificial; o cambio climático e a transición ecolóxica; o avellentamento, a vida activa, a despoboación e as migracións; a posmodernidade, o lecer, o estrés e a saúde mental; a pobreza e a exclusión social; a ordenación do espazo, tanto rural coma urbano para o adaptar ás novas funcións que se lle asignan; a gobernanza e, en concreto, a gobernanza multinivel; a sociedade do risco; a igualdade de xénero; a globalización cultural e a morte das linguas.

			A dixitalización é unha das tendencias que máis repercusión está a ter na sociedade actual, tanto nas institución e nas empresas, coma na vida cotiá das persoas. Este tema analízase de xeito específico no capítulo 17 deste libro, titulado «Galicia ante o reto da dixitalización» pero está presente noutros moitos como son o capítulo 4, onde se analiza o turismo e as TIC, no capítulo 5, sobre a educación en Galicia e a introdución das novas tecnoloxías, e mesmo no capítulo 20, onde se analizan o mercado laboral e os cambios esperados polas novas tecnoloxías.

			O cambio climático e a transición ecolóxica se ben xa se están a tratar desde finais do século XX co tema do desenvolvemento sostible, no século XXI segue afondándose na súa análise, e cobra forza o problema do cambio climático. Esta temática aparece en diferentes capítulos como son o 3, que trata das perspectivas da transición ecolóxica en Galicia, o capítulo 4, que trata o tema da sostibilidade no sector turístico, o capítulo 7, que trata o problema dos océanos sostibles e o 15, que trata o tema da relación entre a natureza e a intervención humana que se está alterando e provoca grandes incendios forestais.

			O envellecemento, a vida activa, a despoboación e as migracións son temas claves para entender a sociedade europea en xeral, Galicia e, de xeito específico, as zonas rurais. O avellentamento pódese ver e tratar desde distintas ópticas, de xeito positivo ou negativo, pero o certo é que se está a producir un fenómeno que afecta a estrutura da sociedade. Xunto coa despoboación e as migracións, está tratado en distintos capítulos como o 6, onde se analiza a evolución da poboación en Galicia e se pregunta se «estamos ante unha crise demográfica?», o capítulo 12, onde se analiza o panorama da migración en Galicia, e o capítulo 2, onde se examinan a despoboación, a reordenación do territorio, as problemáticas e as solucións.

			Posmodernidade e desdiferenciación son conceptos fundamentais para entender as prácticas de estilo de vida no século XXI, o lecer, o estrés, a saúde mental… Fronte á sociedade moderna onde baseándose na razón instrumental se fixo unha parcela para cada área de vida, no século XXI camíñase cara a un proceso de desdiferenciación, onde o traballo se mestura co lecer, onde do lecer se pode facer negocio. Pero, ao mesmo tempo que unha sociedade do lecer, tamén é unha sociedade do estrés, de problemas mentais, de enfermidades da alma, para o que existen propostas de vida alternativa, lenta, dun lecer que non sexa alienante para as persoas nin negativo para o desenvolvemento sostible do medio. Trátanse estas temáticas no capítulo 19, onde se analiza o xeito de facer humor na actualidade a diferenza do pasado, o capítulo 11, onde se analiza a saúde mental dos galegos, o capítulo 16, sobre a Galicia festivaleira, no capítulo 9, en que se analiza a importancia da ruta xacobea, exemplo de vida lenta, e no capítulo 4, no cal se presentan algunhas propostas de turismo sostible.

			A pobreza e a exclusión social están presentes nun mundo cada vez máis rico, estanse a perpetuar e mesmo agrandar as diferenzas sociais e a exclusión. Esta temática analízase en distintos niveis, tanto no individual, que se analiza no capítulo 10 titulado «Vivir sen avergoñarse: a exclusión social en Galicia», coma no territorial, que se trata no 8, titulado «O desequilibrio territorial en Galicia a través do nivel municipal de renda». O capítulo 20 versa sobre o proceso de desprotección que se está a dar no mercado laboral cos falsos autónomos e as plataformas dixitais.

			As sociedades foron ordenando os espazos, tanto rurais coma urbanos baseándose nas necesidades e no asentamento da poboación. Chegados ao século XXI faise necesario mudar a ordenación tradicional, debido aos cambios que experimentou a sociedade. Isto pode levar consigo rixideces e problemas, pero resulta imprescindible acometelo. A temática da ordenación do territorio afróntase con propostas atrevidas no capítulo 2, onde se analizan a estrutura e as problemáticas e se fan propostas para a súa solución. No capítulo 14 estúdase a cuestión do espazo nos cascos vellos urbanos de Galicia e as complicacións de xentrificación e doutro tipo asociadas. Tamén se afronta no capítulo 4 dedicado ao turismo en Galicia.

			A gobernanza analízase en distintos capítulos, tanto no que se refire a temas específicos, como os que se tratan no capítulo 7, dedicado a describir formas axeitadas de gobernanza na pesca artesanal, coma no capítulo 3, onde se expoñen xeitos de gobernanza na transición ecolóxica. Dun modo máis amplo trátase no capítulo 13 sobre a participación de Galicia na gobernanza multinivel da Unión Europea.

			A sociedade do risco e as crises globais son fenómenos que están afectando ao século XXI de xeito moi importante. En poucos anos estanse a suceder riscos e crises de xeito encadeado que non somos capaces de afrontar. As repercusións destes analízanse en distintos capítulos como son o 15, onde se revisa a sociedade do risco e os incendios forestais, o capítulo 11, en que se trata a situación da saúde mental, o capítulo 12, sobre o impacto da pandemia na integración da poboación inmigrante, o capítulo 20, dedicado ao impacto das grandes crises no mercado laboral, e mesmo o capítulo 18, que fala sobre o risco de desaparición da lingua galega e, con iso, da nosa identidade.

			A igualdade de xénero é outro tema que, malia ser obxecto de diversas análises xa no pasado, acada maior importancia no século XXI. Varios capítulos deste libro analizan a desigualdade de xénero, a necesidade de o poñer de manifesto con estudos científicos e a concienciación da sociedade, como se fai nos capítulos 5, 10, 11, 12 e 20.

			A globalización é un dos fenómenos máis relevantes na actualidade, que afecta tanto á economía coma á política, á sociedade e á cultura. Este libro céntrase na referida á cultura e, en concreto, en como está afectando á lingua, o aspecto máis específico da nosa identidade. Trátase de xeito amplo no capítulo 18, pero tamén aparece noutros como o 13, onde se expón o proceso de globalización política e a participación na Unión Europea.

			Non se trata de debullar cada tendencia por separado, senón de analizar un tema, por exemplo o mercado laboral, e ver como está afectado pola dixitalización, polas crises de distinto tipo, pola precarización, polas migracións. No capítulo primeiro examinamos as teorías sobre as tendencias sociais no século XXI, que nos axudan a interpretar as temáticas dos seguintes capítulos. De xeito resumido, na táboa 1 presentamos os capítulos do libro e as temáticas que se tratan.

			Táboa 1: Capítulos do libro e temáticas que se tratan

			TENDENCIAS SOCIAIS NO SÉCULO XXI

			[ANTÓN ÁLVAREZ SOUSA]

			Resumo

			Para analizar a sociedade galega do século XXI é necesario ter en conta as grandes tendencias sociais que están aparecendo no mundo. Galicia non é allea a elas. Os distintos temas que se analizan de Galicia están influídos por elas. Neste capítulo expoñemos as que se foron fraguando a finais do século XX e que se manifestan de xeito profundo no século XXI. A sociedade está a recibir distintas denominacións: sociedade posmoderna, sociedade dixital, sociedade do estrés, sociedade do ocio, sociedade avellentada, sociedade do risco etc. Cada unha destas denominacións fai fincapé nalgún aspecto específico, pero non se trata de tomar un deles e excluír os outros, senón que cómpre expor todos eles para ver como están influíndo nos distintos eidos da sociedade galega.

			Introdución

			Non é posible nun só capítulo facer unha exposición detallada de cada un dos parámetros sociais que están a mudar no século XXI. Existen moitos temas como son a dixitalización, a gobernanza, o cambio climático, a loita pola igualdade etc. Arredor de cada un deles existen varias teorías, críticas a esas teorías por outras distintas, réplicas ás críticas. Por tanto, limitarémonos a expoñer as ideas básicas dunha ducia de parámetros que consideramos fundamentais e que nos servirán para partir dunhas bases na análise da sociedade galega e os cambios que está a experimentar, relacionados coas grandes tendencias que se observan no mundo no século XXI.

			Sociedade dixital e intelixencia artificial

			Se ben os inicios de Internet se poden remontar aos anos sesenta do século XX cun programa militar dos Estados Unidos, a difusión da Rede empezou na década de 1990 e a expansión global acadouse no primeiro decenio do século XXI. Nesa década Internet xeneralizouse e a maioría da poboación occidental acadou acceso mediante distintos dispositivos (telefonía móbil, ordenadores) e aplicouno aos distintos ámbitos da vida (sociais, culturais, consumo etc.). Xa a partir do 2015 deuse una interconexión entre os distintos dispositivos (ordenadores, móbiles, televisores etc.), facéndose global e acadando os distintos ámbitos, incluídos os utensilios mediante Internet of Things (Roca 2020).

			Cambian as regras do mercado e o consumo, a cultura, a sanidade, as relacións entre persoas, os postos de traballo, o ensino, a publicidade, o que se considera ciencia e verdade, os medios de comunicación, a política. Todo quedará mediado por Internet.

			A partir da década de 2020 entra en escena o fenómeno da intelixencia artificial: cambia a xestión da sociedade dixital e con ela da sociedade en xeral ao utilizar aplicacións que van por diante da actividade humana, con grandes impactos sociais, éticos, científicos e políticos. Existe un gran temor sobre o uso da intelixencia artificial, por considerar que o seu uso pode entrañar riscos para os humanos, para a sociedade, para o medio ambiente e para todo o que nos importa na vida. Demándase unha «securitización da IA», pero todo está por ver. De momento, estase a reclamar a responsabilidade dos desenvolvedores e dos usuarios da IA, pero non se sabe o que pasará no futuro. A poboación está dividida en dous grandes bandos: «os defensores da antiutopía co cataclismo da civilización mundial proxectado e os optimistas humanistas que esperan que a intelixencia artificial permaneza subordinada ao cerebro humano e á súa vontade» (Burukina et al. 2019, 640)

			Sociedade do risco

			O concepto de sociedade do risco foi formulado por Beck (1998), para se referir a perigos que ameazan a sociedade desde finais do século XX, e que seguen a incrementarse no século XXI. Esta teoría sería reformulada por outros autores como Guiddens, Douglas e Alexander (Montenegro 2005). Sempre houbo riscos na sociedade, pero os que están xurdindo na actualidade teñen compoñentes específicos que os diferencian dos do pasado. Na sociedade moderna impera a razón tecnolóxica para producir, pero sen a preocupación polos posibles aspectos adversos do desenvolvemento, e isto supuxo unha serie de aspectos negativos para o planeta en global, e por tanto para os humanos, con distintos riscos e crises que nos están afectando de xeito virulento no século XXI, crises económicas, crises medioambientais (como son os grandes incendios, o cambio climático), crises sanitarias (como é o caso da Covid-19), crises políticas e militares.

			Vivimos nunha sociedade onde non soamente hai perigos provenientes da natureza que nos poden afectar, senón que tamén hai riscos que teñen orixe antrópica causados polo xeito descontrolado en que fomos construíndo esta sociedade e a nosa relación coa natureza.

			Xurdiron distintas teorías para explicar o fenómeno do risco que ofrecen diferentes propostas para o combater. Por centrarnos nas crises medioambientais, entre estas teorías atópanse a da sociedade do risco e a da modernización ecolóxica (Oltra 2005). Ambas coinciden na importancia concedida ás cuestións medioambientais, pero difiren noutros aspectos. A teoría de Beck da sociedade do risco e da modernidade reflexiva parte de certo escepticismo e incluso ten unha visión negativa sobre o papel da ciencia e da tecnoloxía nas sociedades avanzadas, pois ás veces a ciencia xerou problemas. Ademais, considera que a ciencia por si soa non é capaz de lles facer fronte aos problemas medioambientais. Parte dunha visión da tecnocracia, pero crítica, en relación coa política: a sociedade debe ser gobernada pola ciencia, débese valer dela, pero non pode ser dominada pola ciencia.

			Porén, a teoría da modernización ecolóxica (Huber 2000) dálle máis pulo á ciencia e á tecnoloxía, é máis optimista nos resultados que estas poden xerar para resolveren os problemas medioambientais. Considera que se se seguen os avances da ciencia na produción e no consumo se poden resolver os problemas ecolóxicos que estamos a sufrir na actualidade.

			Podemos anunciar unha terceira posición que se enmarcaría dentro da teoría crítica, segundo a cal a ciencia e a técnica son unha ideoloxía e o que temos que facer é establecer grandes cambios no sistema social e político imperante, dominado polo capital que cada vez quere tirar máis beneficio económico da ciencia e da tecnoloxía e crear novas e falsas necesidades de consumo como sinónimo de felicidade, e todo o que queda fóra dese beneficio económico non paga a pena ser investigado. Fronte a esta postura, os críticos consideran que soamente cun cambio de perspectiva, onde primen a natureza e as persoas fronte ao negocio do capital mundial, podemos combater os grandes riscos.

			Cambio climático e transición ecolóxica

			De todos os riscos que existen no século XXI, o que máis importancia está a ter, e que ademais resulta menos visible, é o cambio climático. Existen dúas grandes visións sobre este fenómeno. Unha delas é a apoiada pola maioría dos científicos unidos no Grupo Intergobernamental sobre o Cambio Climático (IPCC - Intergovernmental Panel on Climate Change), que se converteu na visión oficial da maioría dos gobernos do mundo e que considera que este cambio se está a producir a pasos acelerados, debido en parte ás accións dos humanos, aos procesos de produción e consumo. Outra delas é a do negacionismo, que rexeita a repercusión que teñen as accións humanas, e nega tamén a situación de desastre a que os outros científicos din que nos encamiñamos. Esta segunda reúne un pequeno número de científicos, pero está protexida a nivel político-ideolóxico por unha corrente que cada vez ten máis forza en distintas partes do mundo.

			A versión oficial considera que resulta necesaria unha acción eficaz para combater o cambio climático e reducir as perdas e os danos á natureza, ás persoas e ao sistema económico. Pero aínda que os efectos son lentos, cada vez son máis visibles en fenómenos meteorolóxicos extremos e frecuentes, que están tendo grandes impactos, polo que é preciso actuar con urxencia. Calor extrema, morte de persoas, inseguridade alimentaria, inseguridade hídrica, pandemias, conflitos polos recursos… En Galicia podémolo ver nos incendios forestais, na pesca, no turismo, no urbanismo e nas zonas costeiras (Pérez Muñuzuri et al. 2009).

			Para solucionar o problema estanse a esgrimir grandes propostas (Gil-Pérez e Vilches 2022). Dentro da transición ecolóxica, a máis importante é a enerxética, a utilización de fontes limpas de enerxía que debemos ter presentes no noso consumo. Hai que practicar a resiliencia, hai que evitar as emisións de gases que producen efecto invernadoiro, e para iso hai que producir e consumir enerxías limpas, realizar desprazamentos limpos, cambiar o sistema de valores, as políticas, as leis, incrementar o financiamento e as fontes axeitadas, pois todo o que se invista será aforrar en desastres que virán se non implantamos solucións para minorar o efecto. Temos que cambiar o sistema da electricidade, as industrias, o xeito de transporte, a forma de explotar a terra, os consumos alimentarios etc. É dicir, temos que impor un estilo de vida con baixas emisións. Todo iso axudará a reducir o cambio climático.

			Ordenación do territorio: novos espazos e realidades

			A «mutabilidade dos valores socioculturais, ideolóxicos e tecnolóxicos supón cambios na natureza do espazo xeográfico» (Pueyo Camos et al. 2018, 787). Pero non só temos que mirar o presente, senón que «nas sociedades contemporáneas han de se formular propostas territoriais que integren a simbiose do pasado, o presente, a utopía do futuro e a ucronía do que puido ser» (Pueyo Camos et al. 2018, 788). O presente ten que mirar o futuro e acoller ao mesmo tempo o pasado, o cal lle concede identidade e ser digno de albergar o patrimonio histórico.

			Ademais non é posible unha formulación global, senón que en cada lugar hai que responder aos intereses particulares. Ante esta situación, o paradigma da flexidimensionalidade integra «a multiescalaridade, a multiterritorialidade, as descontinuidades espaciais, as valoracións socioculturais e ideolóxicas, o dixital… que permiten intervir e planificar nun mundo en que os límites e as fronteiras son cada día máis móbiles» (Pueyo Camos et al. 2018, 789).

			A ordenación do territorio está en consonancia coa organización dos grupos humanos para satisfacer as súas necesidades e as súas condicións de vida, que en cada contexto social son distintas. As administracións teñen que se adaptar ás ditas condicións, e así intenta plasmalo en España a Lei 27/2013, do 27 de decembro, de racionalización e sostibilidade da Administración local. A ordenación do territorio e as administracións teñen que se adaptar aos novos tempos do século XXI, con ideas de sostibilidade social, económica, medioambiental e política.

			Resulta necesaria unha ordenación do territorio ascendente, que parta das comunidades. Porén, moitas veces estase a dar un abandono do territorio, unha perda da identidade e mesmo do sentimento de pertenza e posesión do territorio polos que abarcan a propiedade privada. Persoas que abandonaron os territorios que xa non se sabe de quen son: non son públicos, pero tampouco se sabe quen son os propietarios. Estase a dar algo inaudito. A principios do século XXI a propiedade da terra era algo sagrado, pero agora estase a producir o abandono do que se foi acadando ao longo de séculos, co esforzo e a loita pola propiedade da terra que era a base e o sustento da familia. Agora en moitos casos a terra é abandonada sen saber nin a quen pertence. Estase a dar un envellecemento e a posterior despoboación e baleirado de amplas zonas que necesitan remodelarse, pero de momento non existe unha política clara e decidida sobre o espazo.

			Ao mesmo tempo, asistimos a unha ordenación do espazo por parte dos poderes de arriba, con distinto tipo de figuras (por exemplo, as reservas da Biosfera) de xestión do territorio, que determinan o que se fai con ese territorio para servir o capitalismo –centros de poder e decisión política, administrativa e económica por enriba destas zonas locais e mesmo dos Estados que as abranguen– e reparar os seus posibles efectos adversos. Isto leva a unha situación de indefensión e vulnerabilidade do espazo e os propietarios. Fronte á planificación descendente reclámase unha planificación ascendente que conxugue ao mesmo tempo a racionalidade tecnolóxico-instrumental coa racionalidade práctica (Pueyo Camos et al. 2018) baseada en valores xustos cos obxectivos xerais que debe acadar a humanidade, pero tamén cos que son propietarios do territorio e posuíron historicamente a capacidade de o modelar, de acordo coas necesidades materiais e cos valores culturais que o configuraron como patrimonio.

			Nas zonas urbanas observamos unha remodelación do espazo que leva aos grandes negocios inmobiliarios a actuaren sen pensar nas persoas, senón no beneficio. Dun xeito distinto, pero que tamén atinxe á ordenación do espazo, están os cascos vellos das cidades, que experimentaron un cambio de actividade. De sistemas tradicionais onde se combinaba a vivenda cos pequenos negocios, pasouse a un abandono e agora co turismo e a economía colaborativa estanse a converter en centros destinados á masificación turística (Wachsmuth e Weisler 2018) o cal conduce a un proceso de xentrificación (Smith 1979; Hiernaux e González 2014), expulsando a poboación local, que aínda queda, das vivendas e dos negocios antes destinados a ese grupo para implantar un negocio que máis que economía colaborativa é un lucro de grandes plataformas.

			A igualdade de xénero

			A reivindicación máis procurada no século XXI é a igualdade de xénero nos distintos ámbitos: políticos, económicos, sociais, culturais, deportivos, domésticos, simbólicos etc. Xa se deron grandes avances a finais do século XX, pero non se acadou a igualdade en ningún país do mundo (Solanas 2020). A desigualdade da muller en todos os eidos ten que ser cuestionada e posta de manifesto seguindo os postulados da teoría crítica para rachar co papel de subordinación. Pero isto só se pode lograr mediante cambios estruturais en todo o sistema, non é abondo con cambios parciais.

			Nacións Unidas (2022) inclúe a igualdade de xénero como un dos obxectivos de desenvolvemento sostible (ODS) e considera que factores como a pandemia da Covid-19 significaron un retroceso, pois quedaron relegados moitos aspectos, incluídos os cargos na toma de decisións, polo que reclama a promoción de leis, políticas, orzamentos e institucións que procuren a igualdade de xénero. Aínda que existen grandes diferenzas entre as distintas partes do mundo, mesmo naquelas onde a situación é menos desfavorable como son Europa ou América do Norte, o número de mulleres con cargos directivos segue a ser moi inferior ao dos homes.

			Para progresar nesta igualdade son imprescindibles políticas e medidas de distinto tipo. Tamén resultan necesarios estudos académicos que logren poñer de manifesto este problema, así como analizar a evolución que se observa en distintos indicadores e no debate científico. A importancia que se lle está a dar no século XXI é considerable, pois entre o ano 2000 e o 2023 en Scopus aparecen 4 213 documentos que conteñen no título gender equality, entre os cales o máis citado é o estudo de Inglehart e Norris (2003) sobre a modernización do cambio de actitudes culturais cara á igualdade de xénero e as consecuencias políticas.

			En canto aos datos sobre a evolución da igualdade de xénero, resulta moi esclarecedor o Índice de igualdade de xénero da UE, no cal se recollen datos de indicadores sobre o traballo (participación, segregación e calidade), o sector monetario (recursos financeiros e situación económica), coñecemento (nivel educativo e participación, segregación), tempo (actividades relacionadas cos coidados, actividades sociais), poder (político, económico, social) e saúde (estado, comportamento, acceso). De cada un deles recóllense varios datos comparando homes e mulleres. Se comparamos España coa UE (Instituto Europeo de Igualdade de Xénero 2020), en 2020 atopabámonos no oitavo posto, con 72 puntos sobre 100. Lembramos que a media da UE son 67,9 puntos, o cal indica que nos atopamos 4,1 puntos por riba da media e, se o comparamos con anos anteriores, podemos ver que estamos en proceso de incrementar a puntuación. Así a todo, a situación de homes e mulleres é aínda moi desigual.

			Globalización e cultura: a morte das linguas

			A globalización é un proceso mundial de redes interconectadas de produción, mercados, persoas e culturas de todo o mundo. A pesar de que comezou hai séculos, os avances nas tecnoloxías da información e da comunicación durante os últimos anos do século XX e o primeiro cuarto do XXI foron fundamentais para acelerar o proceso.

			Podemos diferenciar distintas dimensións da globalización: económica, política, social e cultural. En todo caso, non podemos considerar cada unha delas por separado, as unhas están influídas polas outras. Por exemplo, non podemos entender a globalización económica sen a política, que favoreceu o seu desenvolvemento ao reducir as barreiras arancelarias e incluír outras reformas.

			A globalización política levou consigo o desenvolvemento de institucións e mecanismos de toma de decisión a escala planetaria, que afectan aos distintos ámbitos da sociedade, con distintos enfoques. Ao mesmo tempo que os grandes poderes e Estados centrais se impuxeron sobre outros da periferia simulando que é un proceso natural, permitíronlles aos pequenos espazos como poden ser rexións subestatais participar en procesos globais, como ocorre, por exemplo, coas rexións de Europa, que participan con diversos mecanismos na toma de decisións da Unión Europea.

			A globalización social levou a que persoas de distintas partes do mundo se comunicasen entre si en forma de redes que lles permiten unirse a aquelas con ideas similares, que reclaman os mesmos dereitos para compartir emocións e sentimentos. Isto exerceu influencias tanto no sistema a nivel macro, coa defensa de ideas comúns –por exemplo, o medio ambiente–, coma á hora de garantir que os gobernos cumpran cos dereitos humanos, os dereitos dos traballadores etc. Se non se cumpren axiña serán denunciados por organizacións que velan por iso, tanto institucións oficiais coma ONG. Pero tamén supuxo cambios a nivel micro na vida privada que afectou aos grupos de amigos, as familias, as afeccións etc.

			A globalización cultural trouxo consigo a aparición de novas formas de pensamento, de valores, de manifestacións culturais e patrimoniais. Pero tamén provocou a anulación de certas diversidades culturais que tiñan unha riqueza centenaria, que foron perdurando e enriquecéndose a través dos séculos como un patrimonio único, rico en manifestacións que agora poden mesmo certificar a súa defunción. Unha destas perdas é a das linguas. A globalización pode ter aspectos positivos para as culturas denominadas minoritarias, mesmo pode servir para as difundir e que sexan máis aceptadas e toleradas. Pero tamén supón a homoxeneización dos distintos ámbitos da cultura e provoca que as minoritarias sexan absorbidas polas dominantes nun proceso de asimilación cultural. É dicir, pérdese a diversidade, que é onde reside a riqueza cultural. Por tanto, a globalización pode ser unha oportunidade para a diversidade cultural, pero tamén pode supoñer a súa desaparición. Para frear este proceso negativo é necesario que os gobernos adopten posturas de educación intercultural, que se promocione o mantemento das tradicións e das linguas propias de zonas específicas para fomentar así a diversidade cultural.

			Segundo a UNESCO, nos últimos decenios as TIC comportaron un maior coñecemento para grandes masas de persoas no mundo pero, ao mesmo tempo, «a diversidade lingüística foi diminuíndo. Este proceso é implacable, pero non é inevitable: a cooperación internacional, xunto con políticas lingüísticas ben concibidas e postas en práctica de modo intelixente, pode confortar os esforzos que despregan actualmente as comunidades lingüísticas para conservar as súas linguas maternas e transmitirllas aos seus descendentes» (Moseley 2010, 4).

			A técnica estalles dando unha oportunidade ás linguas minoritarias, pero tamén as pode extinguir, mesmo linguas como o castelán poden «acabar sobrevivindo nun cemiterio de linguas» (Lamo de Espinosa 2015, 145), pois o inglés está a se impoñer no ensino en moitas partes do mundo. Hai unha ambigüidade: as linguas como simples medios de comunicación para a ciencia, a economía, a política etc. (perspectiva instrumental) están a se concentrar inevitablemente no inglés. Porén, a lingua como expresión cultural (perspectiva expresiva) pode tomar dous camiños: apoiarse na tecnoloxía para sobrevivir se son ben consideradas polas institucións do poder, así como polas clases dirixentes dos lugares en que se falan (caso do catalán en España), ou ben poden desaparecer e que a poboación mude de lingua nun contexto de bilingüismo mal formulado, de diglosia (Fishman 2020), algo que pode pasar co galego (Vuelta 2015). O proceso de substitución lingüística consiste en que conviven dúas linguas, pero unha delas ten máis prestixio cá outra. Nun proceso de asimilación e mesmo encubrimento das orixes, as persoas que falan a lingua menos prestixiosa en poucas xeracións acaban por deixar de falala e utilizan a de máis prestixio. Esta é falada por persoas de maior status e a lingua de menos prestixio polos grupos máis desfavorecidos (no ámbito económico, social, cultural e político). Isto ocasiona que pouco a pouco as persoas bilingües vaian tornando a monolingües. A lingua máis prestixiosa vaille gañando terreo á menos prestixiosa, ata un punto en que a porcentaxe dos que falan a menos prestixiosa xa é inferior á da máis prestixiosa. Os de menos status consideran que para ter acceso a un mellor teñen que adoptar a lingua dos de maior status e así pouco a pouco váiselles deixando de falar, e paulatinamente váiselle transmitindo a máis prestixiosa aos fillos, que acaban abandonando a lingua materna.

			A loita contra a pobreza e a exclusión social

			Para analizar a pobreza non só hai que ter en conta os aspectos económicos, senón que tamén hai que atender aos indicadores como a educación, a saúde, o lecer etc. (García-Carro e Sánchez-Sellero 2019). A pobreza podémola medir a nivel individual, a nivel familiar, pero tamén a nivel territorial, xa que existen zonas deprimidas ás cales, ademais, non se lles presta atención e cada vez rexistran maiores niveis de pobreza, coa consecuencia de que as persoas que alí nacen e viven amosan un nivel de vida máis precario que as que nacen e viven en zonas desenvolvidas.

			As Nacións Unidas sitúan a pobreza á cabeza dos ODS. Ao longo do século XXI vivíronse distintas situacións: por unha parte parecía que a principios de século se avanzaba na loita contra a pobreza, porén, crises como a financeira de 2008 e a do Covid-19 demostraron que a pobreza pode seguir aumentando.

			Outro factor de risco é o cambio climático, que incrementa a pobreza e a exclusión social, e que resulta máis difícil de combater que outros tipos de crises. O Banco Mundial recoñece que a tendencia á diminución constante da pobreza dos vinte primeiros anos do século XXI se interrompeu nos momentos de crise non só económica, senón tamén sanitaria, social e climática (Banco Mundial 2023).

			A pobreza e a exclusión social, malia se daren en maior medida en países non occidentais, tamén existen nos occidentais. Segundo os estudos oficiais, un de cada catro cidadáns europeos vive en situación de risco de pobreza e exclusión social, con taxas superiores nas zonas rurais, vinculada a situacións máis desfavorables (Augère-Granier 2017) como son un mercado laboral débil, acceso limitado á educación, illamento que supón falta de servizos básicos como a asistencia sanitaria e os servizos sociais. Isto pode levar a unha espiral que fai que arraigue a pobreza.

			A Unión Europea marcou como obxectivo un crecemento intelixente e sostible no primeiro cuarto do século XXI, que rematase coa pobreza e contribuíse ao desenvolvemento socioeconómico, mediante a construción de novas infraestruturas, a dotación de servizos, a implantación de comunicacións (TIC) etc. Pero a realidade é que a pobreza segue existindo e, como xa se indicou, as crises acontecidas viñeron incrementala aínda máis.

			En España, danse situacións de pobreza que, se ben atinxen a persoas e familias, tamén están vencelladas aos ámbitos xeográficos máis deprimidos. Os estudos existentes din que é maior nas zonas rurais e que ademais se está arraigando, polo que son necesarias intervencións de desenvolvemento para rematar con ela. «O medio rural enmárcase en zonas escasamente poboadas, que están caracterizadas por unha situación demográfica desfavorable, un mercado de traballo máis débil, un acceso limitado á educación e o illamento. Estes factores considéranse os principais impulsores da pobreza rural e, a través da súa interacción, poden xerar unha espiral de declive, en que a pobreza se pode afianzar. Neste sentido, os programas de desenvolvemento rural teñen un papel importante á hora de promover unha sociedade máis inclusiva e facer que as zonas rurais sexan un lugar mellor para vivir. En resumo, serán necesarias políticas territoriais que teñan en conta a heteroxeneidade dos municipios e deste xeito recoñecer o papel das variables da xeografía económica no deseño de tales políticas» (Augère-Granier 2017, 96-97).

			Gobernanza multinivel

			O mundo actual é moi complexo, e a elaboración de políticas ten que ter en conta distintos ángulos e actores, polo que moitos autores e organismos e organismos son partidarios da necesidade dunha gobernanza multinivel (MLG) (Cairney et al. 2019), concepto que fai referencia á distribución do poder baseándose en parámetros verticais e horizontais. A nivel vertical faise referencia á distribución do poder entre estados, organismos supraestatais (por exemplo a Unión Europea) ou federais, e subestatais (por exemplo as rexións de Europa ou as comunidades autónomas en España). A nivel horizontal faise referencia a distinto tipo de actores que poden estar intervindo, por exemplo privados, públicos, gobernamentais e non gobernamentais.

			Na Unión Europea, este modelo de gobernanza estase a tornar en algo fundamental, e son salientables medidas como a elaboración do Libro branco do comité de rexións sobre a gobernanza multinivel (Van den Brande e Delebarre 2009), o interese por construír unha cultura europea da gobernanza multinivel, e incluso un cadro de indicadores para medila (Committee of the Regions 2013).

			En todo caso, na Unión Europea segue habendo críticas ao concepto de gobernanza multinivel, sobre todo por parte das rexións. Está claro que os estados perderon poder ao se integrar na UE (perda de poder por arriba) e ao mesmo tempo ao se desenvolveren as rexións (perda de poder por abaixo). A perda de poder por arriba levou a unha tensión nas relacións que mesmo suscitou que o Reino Unido deixase de ser membro da UE, e que noutros casos, malia seguiren sendo membros, as tensións provocasen o rexeitamento a unha aliñación das políticas propias coas posturas maioritarias dos outros estados.

			Pero as diverxencias maiores veñen das rexións que queren ter certa independencia dos seus estados e participar máis activamente nas decisións da UE, como é o caso de Cataluña ou Euskadi en España, e outras rexións doutros países. En Galicia, aínda que é unha comunidade histórica en España cunha forte identidade, non se amosaron reclamacións deste tipo.

			Ademais das discrepancias protagonizadas polas comunidades con maior demanda de autonomía dos estados e que queren participar máis activamente no que atinxe á UE para que se decida baseándose nos seus intereses, as rexións tiveron distinto peso dentro da UE (Popartan e Solorio 2012), un proceso en que se poden diferenciar varias fases. Na década dos noventa xurdiu unha ideoloxía proclamada como a Europa das Rexións, pero logo foise perdendo, e na actualidade parece entroncar máis co concepto de gobernanza multinivel en que tamén entrarían estas rexións.

			Parece claro que de cara ao futuro se está impoñendo un sistema de MLG, cunha maior participación das rexións na defensa de intereses e temas que lles atinxen. Ao mesmo tempo, parece lóxico que tamén participen os actores de sistemas concretos para ver representados os seus intereses, como pode ser no caso de Galicia a pesca, a agricultura ou outros sectores que lle afectan de maneira salientable.

			Envellecemento, vida activa, despoboación

			No século XXI a sociedade está experimentando un proceso de envellecemento e mesmo de sobreenvellecemento da poboación (Abades e Rayón 2012). Estase a producir un gran cambio na estrutura da pirámide de poboación ao ser cada vez maior a proporción de persoas de 65 e máis anos e mesmo, dentro deste grupo, as de 75 ou máis anos teren cada vez máis peso.

			O avellentamento da poboación é un fenómeno que se está a dar en todo mundo, pero de xeito especial en Europa, España e en concreto en Galicia, o cal ten múltiples dimensións e repercusións (Rodríguez et al. 2012). Ante esta situación a UE adoptou distintas políticas.

			En termos da concepción capitalista, as persoas son cualificadas segundo a súa utilidade produtiva para o sistema. A poboación de 15 a 64 anos é considerada a poboación produtiva e a de 65 e máis anos a non produtiva, a que supón cargas para o sistema social. Son vistas desde a teoría do descompromiso, da desvinculación, do retraemento. Ao deixar de ser produtivas, dado que a produtividade é considerada como a función máis relevante da vida, as persoas apártanse da sociedade e encérranse en si mesmas, deixan de ter relacións sociais, ao deixar de ser funcionais.

			Fronte á dita visión, outros consideran que a xente maior pode ter unha vida activa, pese a non ser produtivos. A idade de xubilación non debe de ser a que marca que unha persoa sexa ou non vella e incluso anciá, senón que nos debemos basear noutros aspectos, e non nesa idade legal de xubilación. Na actualidade, xubilarse non implica ter mala saúde ou limitacións psíquicas ou físicas que impidan levar unha vida activa. Existe así un significado de xubilación que non pode equivaler ao de inactividade. Neste sentido aparece o concepto da xubilación activa, segundo a cal as persoas, aínda que non sexan produtivas para o sistema, son activas para se relacionar, para realizar actividades creativas e satisfactorias para a súa vida e para a sociedade. Fronte á visión da produtividade e do descompromiso, a da vida activa supón que as persoas xubiladas teñen tempo para desfrutar do lecer, da relación coas outras persoas e de manifestar unha creatividade que antes non manifestaban porque estaban controladas polo sistema produtivo.

			Os roles produtivos son substituídos polos roles do desfrute, do lecer, da relación social (Oddone 2013). Moitos aspectos que non puideron atenderse durante a vida produtiva, teñen que aprenderse de novo ao avellentar; noutros casos en que xa se coidaron ao longo da vida produtiva, cómpre afondar neles.

			Agora ben, hai que ser consciente de que iso se pode manter durante un determinado tempo, pero cando se pasa da vellez á ancianidade, do envellecemento ao sobreenvellecemento, entón éntrase noutra fase da vida na cal as persoas en lugar de vida activa o que necesitan son coidados dos cales antes –sobre todo en modelos de estado de benestar como os da zona do Mediterráneo a que pertence España– se ocupaban as familias e agora os están a levar a cabo maioritariamente persoas que traballan en servizos e, incluso en determinadas fases, en centros especializados. Isto leva a que teñamos que diferenciar entre vellos-novos e vellos-envellecidos, así como as distintas actividades e necesidades que cada grupo necesita.

			A posmodernidade, lecer, estrés, saúde mental

			A partir da Revolución Industrial tivo lugar un proceso de diferenciación (Pérez-Agote 2010). O sistema volveuse moi complexo, e para afrontar dita complexidade deuse este proceso de diferenciación que creou subsistemas, cada un dos cales ten conexións cos outros, aínda que a nivel operativo xorden especializacións para os diferenciar e podelos manexar. Canta máis diferenciación, maior especialización e manexo da realidade. Así quedaban diferenciados os distintos campos e as necesidades das persoas. O mundo do traballo non podía confundirse co lecer, os espazos estaban relegados a distintas funcións e actividades. A razón invadía os distintos ámbitos, e o humor, o lecer, a risa quedaban relegadas a determinados momentos, espazos e funcións. O pensamento tradicional, relixioso, simbólico que invadira a realidade no pasado quedaba desprazado pola nova lóxica da Ilustración. Dáse así un proceso claro de diferenciación (Lash 1997) das cousas, dos espazos, das funcións, das ramas do saber para o afrontar.

			Cando chega a posmodernidade, esa idea de razón e diferenciación deixa de funcionar e aparece un proceso de desdiferenciación, segundo o cal as actividades de lecer, traballo e cotiandade a miúdo se ven superpostos. Un factor pode cumprir simultaneamente distintas funcións. O humor, que era elemento restrinxido á diversión, pode venderse como arte e así desaparece a barreira entre a cultura e o económico, ao mesmo tempo que o económico se apodera da cultura para a comercializar. Seguen existindo a base e a superestrutura, pero dáse un dobre repregamento, da superestrutura sobre a base (o cultural convértese en mercancía económica) e da base sobre a superestrutura (o económico únese ao cultural para poder ser obxecto de consumo simbólico).

			A sociedade posmoderna resalta os valores da boa vida, da diversión, do lecer (Águila 2007). Dáselle unha grande importancia á calidade de vida, á autorrealización, e o lecer convértese nun compoñente esencial do estilo de vida. O lecer móstrase como unha liberación, pero tamén hai que o observar desde unha perspectiva crítica, pois se ben ten funcións de liberación da persoa humana, tamén serve para someter as persoas a un proceso de consumo innecesario ao convertelas en escravas do capitalismo. O lecer, e de xeito máis especial o turismo, móstrase como a cura para os momentos de estrés en que vivimos acotío, pero está planificado de tal xeito que se converteu nun negotium que, se cabe, mesmo escraviza máis as persoas e as somete a situacións de estrés. Ao mesmo tempo que inflúe nas persoas, tamén inflúe no medio, polo que, en moitos casos, se produce unha disneyficación do espazo en que os turistas desenvolven as prácticas. Isto leva a que existan propostas de lecer alternativo, tanto na relación coas persoas ao propor un lecer que se corresponda coa vida lenta, coma na relación co espazo ao propor un acondicionamento relacionado coa sostibilidade económica, social e ambiental.

			Na posmodernidade, ao mesmo tempo que entramos nun estilo de vida que promete a liberdade, tamén nos sometemos a situacións de estrés que o converten nun problema de saúde mental de grandes magnitudes (Sánchez Morales e Ceca Magán 2023). O estrés ten un grande impacto xa non só nos individuos, senón tamén na sociedade (Johns 2006) e converteuse nunha das máis grandes pandemias do século XXI. Ás situacións que xa acontecían antes deste século sumáronselles as situacións de crise de distinto tipo que levaron a unha «crise mundial de saúde mental, que alimentou o estrés a curto e longo prazo e que socavou a saúde mental de milleiros de persoas» (OMS 2022: 2) que en moitas ocasións conduce á situación máis extrema do suicidio. Combater esta praga forma parte dos grandes obxectivos de desenvolvemento sostible (ODS), ao ser unha das metas reducir as taxas de mortalidade por suicidio.

			Para a OMS temos que adoptar un estilo de vida que nos leve á saúde mental, ese «estado de benestar que lles permite ás persoas facer fronte aos momentos de estrés na vida» (OMS 2022). Pois a saúde mental «está determinada por unha complexa interacción de factores de estrés e vulnerabilidades individuais, sociais e estruturais» (OMS 2022). Para combater o estrés preséntanse distintos tipos de situacións, dependendo tamén do tipo de estrés e do medio en que se produce. Algúns investigadores encontraron solucións ao estrés na actitude de afrontar a vida con humor (Carrera Urquieta et al. 2018). Organizacións como a OMS (2020) consideran que é necesario afrontar a vida de modo máis relaxado, máis lento: nunha sociedade onde nos abafan con aparatos electrónicos e constantes mensaxes e informacións, a solución é desengancharse. Nunha sociedade onde todo é ao momento e trepidante, onde mesmo o tempo de lecer e de turismo é para correr e estresarse, como alternativa propóñense actividades de lento decorrer, tanto na vida cotiá coma ao aproveitarmos o tempo libre para nos relaxar en lugar de nos estresar aínda máis cun tempo de ocio baseado no consumo excesivo e as viaxes frenéticas. Fronte a dito xeito de afrontar o lecer, propóñense actividades de viaxes e ocio lento, de vida pousada, turismo lento, e un exemplo diso é o Camiño de Santiago.

			Conclusións

			No século XXI asistimos a grandes cambios sociais, vencellados a tendencias que están a aparecer nos distintos parámetros da sociedade. Algúns destes cambios son máis bruscos, outros menos, pero si que son facilmente observables en poucos anos. Estes factores de cambio non son excluíntes, senón que están relacionados entre si e, ao tratar distintos temas como poden ser o mercado laboral, o ensino, o turismo, a pesca, o monte, ou calquera outro, vense involucrados varios aspectos ao mesmo tempo.

			Por tanto, cando analizamos un aspecto da sociedade galega debemos ter en conta as grandes tendencias mundiais, as cales nos van dar pistas sobre o rumbo que vai tomar Galicia e para o que debemos estar preparados como cidadáns e como sociedade á hora de os afrontar. Estas tendencias aféctannos ás persoas a nivel individual –nos nosos valores, nas actividades cotiás, no estilo de vida–, a nivel grupal –no xeito de coñecer outras persoas, de nos relacionar con elas, de participar socialmente– e mesmo nas organizacións públicas, privadas e civís que gobernan as estruturas en que vivimos.

			As tendencias pódense asociar coa sociedade do risco, o cambio climático e a transición enerxética, a sociedade dixital e a intelixencia artificial, a despoboación, o envellecemento e a vida activa, a posmodernidade, o lecer, o estrés, a saúde mental, a pobreza e a exclusión social, a igualdade de xénero e a ordenación do territorio segundo as novas necesidades da sociedade e a gobernanza multinivel.

			ORDENANDO O TERRITORIO. ESTRUTURA, PROBLEMÁTICAS E SOLUCIÓNS

			[MARÍA JOSÉ ANDRADE SUÁREZ
MANUEL GARCÍA DOCAMPO]

			Resumo

			Este texto estrutúrase en tres partes. Na primeira, facemos unha presentación das pezas da estrutura do territorio galego; na segunda, formulamos algúns dos problemas da súa ordenación e na terceira fanse una serie de propostas de mellora ou solución.

			As pezas presentámolas como tres capas que se superpoñen para xerar entidades territoriais: as político-administrativas, as socioeconómicas e as urbanísticas.

			As problemáticas dividímolas en dous tipos: as de eficiencia e as de lexitimación. As primeiras pretenden ser simplemente resolutivas; as segundas lévannos a falar de sentimentos identitarios. Á súa vez, distinguimos eses problemas nunha tripla escala territorial: macro, meso e micro.

			No apartado de solucións propoñemos unha simplificación do número de entidades e reordenamos as súas funcións.

			A estrutura territorial contemporánea

			Para comprender e movernos entre a maraña de entidades territoriais existentes na Galicia contemporánea é pertinente distinguir tres niveis de estruturación: o político-administrativo, o socioeconómico e o urbanístico (García Docampo 2003: 145-175). Estes funcionan como capas que se superpoñen nos mesmos espazos, con relacións colaborativas, pera tamén xerárquicas, tensas e conflitivas á vez. Analizar esa disección académica é unha estratexia que nos vai permitir entender a multidimensionalidade da realidade, coa finalidade de proporcionar solucións adaptadas a esa complexidade (Morin 2009).

			As político-administrativas

			As entidades político-administrativas caracterízanse por ter sempre personalidade xurídica propia e demarcación oficial. A súa creación é desde arriba, polos poderes do Estado, para administraren as súas decisións. Precisamente, a ciencia da Administración lévaas tratando e estudando desde moi diferentes ángulos (Baena del Alcázar 1985; Bañón e Carrillo 1997). A presentación pedagóxica pode seguir outras lóxicas, pero é frecuente facelo a partir da vixencia cronolóxica, o que levaría a comezar polo Estado, seguindo por provincias e entidades locais, comunidades autónomas e finalizar por entidades supraestatais.

			O Estado moderno español, con alicerces na fusión de reinos dos Reis Católicos, acada a súa formalización, coa separación dos tres poderes definidores que sinalaba Montesquieu (lexislativo, executivo e xudicial), no século XIX desde a pioneira Constitución de 1812 (Millán 2018). En concreto, será a partir da revolución de 1868 cando xurdirá por primeira vez a referencia a España, en singular, en moedas e outros documentos. O marco actual da Constitución de 1978 (CE) establece a configuración territorial político-administrativa do Estado no seu conxunto e determinadas modificacións desas pezas inferiores precisarían cambios previos na Carta Magna. Son recorrentes os temores a comezar coas revisións desta, que aparece caracterizada en comparación con outras pola inflexibilidade, o que condiciona o resto da ordenación territorial.

			Os concellos modernos comezan a se constituír a partir da Constitución de 1812 nun lento e longo proceso que leva ata mediados do século XIX, no cal se configura un mapa bastante similar ao actual (Albet 2019). Previamente, no Antigo Réxime, o territorio era moi desigual, convivían concellos con outros dominios feudais (Orduña Robollo 2003). O obxectivo de destituír, coa súa creación, os poderes da nobreza e o interese da Administración estatal en se facer co control de todo o territorio son as razóns que se teñen esgrimido como os principios motrices da súa formación. As reformas da Administración territorial de 1833 (que crea provincias) e 1834 (partidos xudiciais), consolidan e institucionalizan esta figura no ordenamento territorial. En 1942 (INE 2002: 143-144) o número de concellos galegos era de 322. Desde entón, as modificacións do mapa seguiron tres tipos de lóxicas (Burgueño e Guerrero 2014): a expansión urbana, que anexiona concellos limítrofes; os poderes locais, que desagregan partes dun concello, e as reformas para limitar a existencia de concellos excesivamente pequenos (López Ramón 2010).

			A provincia ten un raizame mesmo máis antigo que as anteriores. De feito, falar de Galicia retrotráenos á antiga provincia romana de Gallaecia. Máis tarde, as sete provincias do Antigo Reino de Galicia (primeiro cinco, despois sete) perduraron ata os momentos fundacionais do estado moderno en que este se separa do poder relixioso. As actuais catro provincias demárcanse co Decreto de Javier de Burgos de 1833 (Morán 1990), derrogado e aprobado un ano despois, cunha función centralista, ao servizo do poder do Estado (Arévalo 1983). As catro provincias actuais mantéñense case inalteradas desde ese momento, tras a incorporación formal do Couto Mixto en 1864 e do cambio de denominación da Coruña e Ourense.

			A provincia, tal como aparece recollido na Constitución (art. 141.1), defínese como unha agrupación de concellos. Esa norma tamén se refire á posibilidade doutras agrupacións de concellos, sen precisar cales (artigos 141.3 e 152.3). Porén, a Lei reguladora de bases de réxime local si o fai, e menciona catro tipos de entidades de carácter local que poden asumir personalidade xurídica propia: comarcas (art. 42), áreas metropolitanas (art. 43) e as mancomunidades (art. 44). A derrogación do artigo 45 desta lei (27/2013) deixa sen personalidade xurídica as entidades menores, se ben as preexistentes continúan a mantela de facto; así a todo, admítese a creación de novas entidades menores, así como outras formas de desconcentración municipal, pero baixo a tutela dos concellos (art. 24 bis).

			A comunidade autónoma de Galicia créase tras a aprobación e posterior entrada en vigor do Estatuto de Autonomía de Galicia (EAG), en 1981. O precedente e frustrado estatuto, referendado en 1936, serviu para concibir este territorio como nacionalidade histórica e acceder á autonomía pola vía rápida establecida no artigo 151 da actual CE. O texto do estatuto outorga, a maiores da configuración territorial precedente, a posibilidade de dotar de personalidade xurídica propia tanto as parroquias coma as comarcas (art. 40 EAG). A comunidade autónoma convértese, ademais, non só no elemento articulador de toda a ordenación do territorio, senón que é a principal lexisladora sobre a planificación urbanística e sectorial, así como a principal executora das grandes infraestruturas e, en todo caso, responsabilízase da súa coordinación e dinamización.

			A Unión Europea, como a entidade supraestatal máis salientable, supón o último chanzo para comprender o tramado político-administrativo que opera no territorio galego. A participación nesa organización abriu a porta a unha nova entidade que é a Eurorrexión Galicia-Norte de Portugal.

			As de carácter socioeconómico

			As entidades de carácter socioeconómico son máis abertas e menos definidas. A súa formación é de abaixo cara a arriba, nun proceso histórico, de longa duración, en que as interaccións individuais acaban por xerar unha referencia espacial localizada. Aínda que a denominación utilizada sexa a de socioeconómicas, o carácter económico é minimizable, trátase fundamentalmente de espazos en que se localiza a acción social institucionalizada. Esa xénese difusa explica que non exista unanimidade sobre a relación deste tipo de entidades; ademais, ningunha delas ten personalidade xurídica (malia que puidesen chegar a tela nalgún momento) e tampouco teñen unha demarcación oficial. Pola contra, teñen fortes sentimentos identitarios, adoito latentes e que, en ocasións, van perdendo forza ante as entidades de carácter político-administrativas máis modernas. Presentamos esas entidades segundo un criterio de tamaño e inclusión xerárquica: parcela, casa, asentamento, parroquia, comarca, rexión e nacionalidade.

			Unha das formas básicas máis simples de apropiación do territorio é o da parcela, tanto en rústico coma en urbano. A súa funcionalidade socioeconómica e a propiedade conforman o substrato imprescindible en que se apoia calquera plan de ordenación. Ligado a elas, cando hai construcións nestas, aparece a casa (ou, eventualmente, locais para outras actividades). Na Galicia rural, a casa ía máis aló da vivenda para acoller funcións económicas, como alpendres, cortellos ou hortos, xunto cos propios de tarefas de hixiene, acubillo ou familiares. Os cambios sociais irán mudando a súa fisionomía (Lizancos Mora 2005). A multifuncionalidade do espazo (Lisón Tolosana 2004; ) acompaña unha percepción de privacidade, que deriva na súa xestión por parte das mulleres e que sustentou o mito do matriarcado galego (Boguszewicz e Gajewska 2020).

			A unidade mínima que cobre todo o territorio, con especial relevancia en Galicia, é o lugar. Pódese definir este como calquera espazo que teña recoñecida esa unidade polos usuarios, demarcación percibida e denominación de seu. Estes constitúen unha rede que cobre todo o conxunto do territorio, estea habitado ou non. Os usuarios identifican cada parte do territorio, agrupando parcelas e edificacións contiguas, con base en características morfolóxicas, feitos históricos, mitoloxía ou outras. Malia a importancia desta entidade, é a menos teorizada e estudada.

			Cando un lugar está habitado, denominámolo entidade singular (ES) ou asentamento. Cada un deles ten diferentes categorizacións sociolóxicas en función do tamaño e a configuración interna, distinguindo entre casas illadas, aldeas, poboacións, vilas e cidades. No INE aparecen denominados como entidade singular de poboación, tanto formando núcleo coma diseminados.

			Varias destas ES conforman una entidade colectiva de poboación, segundo o INE, e que en Galicia denominamos parroquias. Trátase dunha entidade territorial de fondo raizame, xa mencionadas no Parrochiale Suevum de Martiño Dumiense, no século VI. As parroquias constituíron a base da organización social, coa xestión do espazo que iso precisaba, ata os anos setenta do século XX. Non só se organizaban a festa, o cemiterio ou os temas relixiosos, senón o aproveitamento das augas, dos montes, das agras ou o arranxo de camiños. O funcionamento, malia a existencia de moitas posicións caciquís, era asembleario, xestionado polos cabezas de familia en reunións que se realizaban no adro da igrexa á saída do oficio dominical.

			As parroquias lindeiras que tiñan unha mesma base económica formaban parte dunha comarca. Esta era o ámbito de socialización por excelencia. Cada comarca tiña a súa cabeceira, en que se celebraba a feira, a onde os veciños ían vender e comprar. Estas entidades, igual que as parroquias, son recoñecidas no EAG como propias, e considérase a posibilidade de que poidan ter personalidade xurídica, mais nunca se deu tal recoñecemento legal.

			Varias comarcas de tipoloxía similar podían permitir falar de rexión (por exemplo das Rías Baixas), que se percibe latente na identidade do territorio, e aínda por riba desas rexións estaría a nacionalidade galega (polo menos, para parte da poboación), acompañada (con harmonía ou tensións) da española.

			As urbanísticas

			Son de natureza fundamentalmente técnica, resultado da detección de problemas e solucións reais. Pódense entender como instrumentais, polo carácter proposicional en que se contextualizan. Na base está un territorio dinámico definido por procesos de fluxo e masas. Os límites administrativos desaparecen e as entidades socioeconómicas evolucionan para daren forma a novas realidades.

			Son discernibles dous niveis analíticos. Por un lado, un que configura e identifica cada espazo individual, e por outro lado, outro nivel que os contextualiza e os pon en relación. Así, diferenciamos catro categorías de espazos urbanos: cidade compacta tradicional, sistema secundario de cidades, urbano difuso e vilas cabeceiras comarcais. Paralelamente, o rural amosa aínda un maior nivel de complexidade, que reagrupamos en tres categorías: rural manualizado, rural agrario e rural desactivado (Dalda et al. 2006).

			Ao poñelos en contexto e interacción aparecen as áreas urbanas, conformadas por unha cidade compacta e boa parte do sistema urbano secundario e de manchas de urbano difuso. Trátase, en todo caso, dun contínuum urbano, definido por criterios de densidade e ocupación. Nun perímetro maior aparecen as rexións urbanas, neste caso definidas por interacción dos seus usuarios (fluxos) que adoitan incluír espazos rurais (Esteban 1981, 22-24). Nalgúns casos, como no da Coruña-Ferrol e Vigo-Pontevedra, a existencia de dúas áreas urbanas contiguas permite falar de rexións de carácter metropolitano (Mapa n.º 1).

			Mapa n.º 1. Áreas e rexións urbanas en Galicia

			Fonte: Elaboración propia sobre a base cartográfica de Dalda et al. (2005)

			Os problemas

			Desde as perspectivas antropocéntricas, o territorio é o escenario onde acontece a vida e se desenvolven as actividades humanas; todas elas: traballo, descanso, diversión, consumo… Os problemas de eficiencia consisten en crear espazos para optimizar o desenvolvemento desas actividades. O tramado de entidades de todo tipo que acabamos de describir pode ser entendido, na súa magnitude e diversidade, como unha oportunidade para manter o que funciona, mudar o que sexa preciso e prescindir do que non achegue.

			As problemáticas referidas ao territorio pódense agrupar arredor de dúas tipoloxías (García Docampo 2014): as de xestión e as identitarias. Aínda que moitas teñen estes dous elementos presentes, é pertinente facer esa diferenciación, pois favorece a procura de solucións. Cada unha delas susténtase con base nunha lóxica argumental propia, que fai difícil o razoamento simultáneo coa outra; así, as lóxicas da xestión son obxectivas e racionais e as identitarias son subxectivas e emotivas.

			Os problemas de xestión teñen, á súa vez, unha dobre compoñente: por un lado a eficiencia, que ten racionalidade material e económica e, por outro, a lexitimación, que se refire á política, á legalidade ou á xustiza.

			O que fai que unha situación ou realidade poida ser considerada como problemática procede de dúas análises: 1) que apareza así considerada nas axendas política, mediática ou cidadá; 2) que se chegue a esa conclusión por criterios científico-académicos ao ser prexudicial para a sostibilidade do planeta ou de cara á eficiencia dos obxectivos dos humanos.

			Niveis

			Aínda que adoita producirse coincidencia tanto entre cada unha das axendas coma coas análises científico-técnicas, isto non sempre é así e temos exemplos dabondo para o ilustrar (García Docampo 2014). Do sumatorio desas problemáticas sintetizamos as existentes en tres niveis de desagregación territorial: macro, meso e micro.

			a. A nivel macro, hai un encaixe de Galicia no Estado que, para unha parte da cidadanía, é problemático. Na próxima década teremos que convivir co xa longo posicionamento dos que, nos extremos, se senten unicamente españois ou, no polo oposto, galegos (Gráfico n.º 1). Este problema, de índole emotiva, vai apoiado nos procesos similares doutras comunidades ou nacionalidades do Estado español, que poden activar ou amortecer as súas demandas soberanistas. Ademais, o peso que teñan as posturas máis recentralizadoras, representadas especialmente por VOX, van condicionar o clima de polarización.

			Gráfico n.º 1 Sentimento identitario e modelo de Estado en Galicia en 2020

			Fonte: Elaboración a partir do Estudo n.º 3287 (preguntas A17 e A18), do Centro de Investigacións Sociolóxicas (CIS)

			b. A escala meso ou intermedia refírese ás entidades que artellan internamente o territorio galego. Como vimos, as provincias e os municipios están consolidados na CE e manteñen como órganos de goberno a deputacións e concellos. Aínda que se trate dun debate actualmente apagado, a polémica da conveniencia de manter as deputacións forma parte da axenda académica e da política. O cumio viviuse arredor de 2013 cando o BNG presentou unha proposta de proxecto de lei, apoiada por PSdeG e AGE, para a supresión das deputacións. Esta proposta non tivo percorrido, xa que a maioría absoluta do PP o impediu. Outra tentativa similar acontecera en 2010 e, previamente, de maneira irregular, vólvese sobre esta vella cuestión que pon o foco non tanto en cuestións referidas ao seu funcionamento político, coma á idoneidade dese modelo de cooperación municipal. Por outra banda, a nivel municipal, o debate sobre a conveniencia de fusionar concellos co obxecto de os facer máis eficientes está de plena actualidade. Hai unha diagnose subliminar de que os concellos pequenos (cada vez máis e máis pequenos) carecen de recursos suficientes para se soster. As fusións voluntarias de Oza-Cesuras e Cerdedo-Cotobade, promovidas pola Administración do PP, marcan unha pauta que pretenden sigan outros concellos. A cidadanía está dividida respecto a aceptar estas fusións se se refiren ao seu propio concello, se ben non teñen problema se se trata de algo voluntario e acontece en concellos alleos. A posición das administracións tampouco é clara: por exemplo, o Estado no só omitiu todo tipo de proxectos en relación coa reforma da planta local, senón que no Libro branco para a reforma do goberno local (MAPA 2005: 69) se afirma que «non é realista propoñer a redución do mapa municipal en prol de acadar dimensións idealmente máis eficaces».

			c. A escala micro é aquela en que se intervén finalmente no territorio, sen perder de vista a escala global, mais actuando á escala micro, de proxectos. É imprescindible colocar equipamentos, mobiliario, ordenamento viario e infraestruturas de todo tipo. Ata a actualidade, a figura xenérica que xestionaba iso eran os plans xerais de ordenación municipal (PXOM), pero estes estaban concibidos cunha finalidade de clasificar o solo nun contexto expansionista da consolidación urbana. Foron décadas de pensar o territorio como urbanismo dentro dos límites administrativos do concello. Alternativamente, a existencia de figuras que afonden na calidade desde planificacións estratéxicas vai gañando forza. O recurso a figuras que xestionen os servizos desde ámbitos diferentes ao municipio tamén foi gañando peso. No fondo da cuestión está a reforma das competencias municipais. A día de hoxe, boa parte destas, así como a súa xestión, están compartidas. As mancomunidades cobren boa parte da xeografía galega e a cobertura de servizos por parte das deputacións e mesmo da Xunta de Galicia é importantísima. Esa realidade pon en cuestión a eficiencia das fusións municipais, xa que incrementarán o gasto público (polo incremento do orzamento que recibirán ao se fusionar) sen necesidade de reordenar servizos porque xa os teñen compartidos.

			As identidades

			Analizamos as identidades con datos tirados dunha enquisa elaborada por membros do GET-UDC, representativa de toda a poboación de 18 ou máis anos de idade (Enquisa reforma da planta local). Nela, pídeselles ás persoas entrevistadas que puntúen nunha escala de 0 a 10 o sentimento identitario con cada entidade territorial. Na gráfica seguinte preséntanse as entidades xerarquizadas, segundo esa percepción da cidadanía. Represéntase só o sector da escala que vai de 5 a 8,5 para apreciar eses matices que as diferencian (Gráfico n.º 2).

			Gráfico n.º 2. Identidades coas entidades territoriais. Galicia 2022

			Fonte: Enquisa reforma da planta local. 2022

			De repararmos nas variables sociodemográficas son relevantes as diferenzas identitarias por grupo de idade. A media con que os menores de 45 se senten identificados coa súa aldea ou vila de residencia é de 6,8, mentres que para os maiores de 65 anos é de 8,0. A parroquia tamén segue ese mesmo padrón: media de 6,0 para os menores de 30 e incrementado coa idade ata 7,7 nos de máis de 65. Tamén a identidade española está nesa liña (6,35 para menores de 30 e 8,1 para maiores de 65). En cambio, non hai diferenzas xeracionais nas demais entidades (barrio, comarca, provincia, Galicia e Europa). Por estudos, o padrón máis claro é o de que as persoas con máis estudos teñen medias comparativamente máis moderadas no sentimento identitario coas entidades supramunicipais (provincia, Galicia, España e Europa) que as persoas de menor nivel de instrución. Por tamaño do municipio, destaca principalmente o tema da parroquia, que rexistra unha media de 8,0 nos concellos de menos de 5000 habitantes, que se vai reducindo gradualmente segundo se incrementa o tamaño do concello ata chegar ao valor de 6,2 nos de máis de 50 000 habitantes. Tamén hai claras diferenzas por proximidade política; por exemplo, a identidade española acada un 5,9 no BNG e un 8,0 no PP; a parroquia chega a un 7,3 no PP e queda nun 5,0 entre as confluencias de Podemos.

			Á hora de facermos o diagnóstico da situación territorial son discernibles tres lóxicas que estruturan o discurso arredor do cal se posicionan os individuos.

			As lóxicas que crean debate e desacordo, con respecto a cada un dos diagnósticos focalizados nos anteditos problemas, son tres (Gráfico n.º 3): 1) Parte considera que se deben aplicar solucións de carácter local, fronte a quen pensa en estratexias globais; 2) Os que fundamentan os seus argumentos en cuestións económicas, fronte aos que ven valores de tipo (identitarios, calidade dos servizos…); 3) A planificación e as propostas das administracións fronte á participación cidadá.

			Gráfico n.º 3. Espazo das lóxicas narrativas sobre ordenación das entidades locais

			As propostas de modificación do actual mapa municipal permiten distinguir tres tipos de alternativas (Gráfico n.º 4):

			a. Formas colaborativas, fusións voluntarias ou dotar de competencias as comarcas. Estas opcións teñen unha medida de acordo entre 6 e 7, e son correlativas (gústanlles ás mesmas persoas, ao tempo que lles desgustan as demais alternativas).

			b. Fusións obrigatorias xunto coa desaparición do concello como Administración. Estas opcións suspenden (entre 2 e 4,5) á vez que son correlativas, e crean así outro grupo de opinión consolidado.

			c. Deixar todo como está. Aproba raspado 5,39. Non é correlativo con todo o demais, o que dá lugar ao terceiro grupo de opinión.

			Gráfico n.º 4. Asociación por similitude de perfís (Análise de compoñentes principais)

			De analizarmos as variables sociodemográficas, as diferenzas son pequenas. Por exemplo, os maiores puntúan, con máis dun punto de diferenza sobre os mozos, as opcións obrigatorias; a poboación con menor nivel de instrución dálle un 8,6 a deixar todo como está, mentres que a universitaria suspende esa opción (cun 4,5 de media).

			Precisamente, esas oscilacións lévannos a cuestionar se hai algunha similitude entre os perfís das/os entrevistadas/os.

			Propostas e alternativas

			Existen, polo menos, catro procesos sociais, de carácter global, que afectan á configuración e dinámica territorial. Son procesos interrelacionados, mais de diferente natureza: demográfica, territorial, cultural e económica.

			Demograficamente, a transición que pasamos non só mudou as pautas de mortalidade e fecundidade, senón que, no caso galego, deixa un saldo vexetativo folgadamente negativo. Territorialmente, tamén se pasou por unha transición que, nunha primeira fase, rexistrou un intenso éxodo rural; posteriormente, unha desconcentración das cidades cara ás periferias, ata acadar, finalmente, un novo reequilibrio das taxas de crecemento en cada un deses grandes tres hábitats. Culturalmente, hai un cambio nos valores: segundo se van cubrindo as necesidades materiais nunha sociedade, os seus membros pasan a se preocupar máis por cuestións como a calidade do medio ambiente, a participación nos procesos de decisión e o crecemento persoal (Inglehart 2015). Economicamente, o proceso amplo de globalización vai paralelo a outros de valorización do local.

			En síntese, temos unha poboación que non crece, desigualmente distribuída no territorio, mais con fluxos interterritoriais semiestables (García Docampo 2016), que valora cada vez máis o medio ambiente e a participación, nun contexto de asunción da globalización en que se valoriza o local. Nos últimos corenta anos, os únicos espazos que amosaron dinamismo demográfico positivo foron os do urbano difuso (periferias das cidades), mais con valores medios de crecemento arredor do 0,3 % anual. No outro extremo, o rural desactivado rexistrou o maior déficit, que está no -0,4 % medio anual. Ese rural desactivado encóntrase preferentemente localizado no interior da Comunidade, no oriente ourensán e lucense. Isto xera un mapa en que se distinguen claramente a fachada atlántica fronte á Galicia do interior.

			A nivel meso, a ordenación do territorio pasa por repensar o papel das entidades locais desde a perspectiva dos seus límites, as competencias e a capacidade de xestión. Isto require considerar cales son as funcións globais que deben prestar as entidades locais. Para cada función aparece un tipo de entidade máis eficiente (Táboa n.º 1):

			Táboa n.º 1. Entidades ordenadas por vocación funcional

			
				
					
					
					
				
				
					
							
							Nivel

						
							
							Función

						
							
							Entidade

						
					

					
							
							Meso

						
							
							Espazo de encontro, participación, información, debate e decisión dos aspectos referidos ao local.

						
							
							Parroquia

						
					

					
							
							Espazo de xestión da prestación de servizos e de planificación das actividades socioeconómicas.

						
							
							Comarca

						
					

					
							
							Espazo de coordinación, de xestión e execución de grandes infraestruturas.

						
							
							Comunidade Autónoma

						
					

					
							
							Micro

						
							
							Concentración de solo urbano, equipamentos rexionais e de expansión da vivenda.

						
							
							Área urbana

						
					

					
							
							Fóra das áreas urbanas.

						
							
							Áreas rurais

						
					

				
			

			A nivel meso, a posibilidade de recuperar ou crear o concello-comarca como espazo que retén boa parte das competencias e da xestión dos actuais concellos, pero cunha visión e planificación máis estratéxicas do territorio, é actualmente máis necesario e relevante. Non existen territorios sen futuro, senón territorios sen estratexia. A incorporación das políticas socioeconómicas ou o reposicionamento destas como espazos de maior relevancia na axenda local supón un cambio de percepción da actual función dos concellos. A creación dunha entidade con fins de equilibrio territorial pode ser más útil que as establecidas por razóns de eficiencia económica, tal e como poñen de manifesto as experiencias europeas de Suecia, Dinamarca, Bélxica e Grecia (López Ramón 2010).

			A cidadanía, así como boa parte do mundo político e académico, entende que o rol fundamental das entidades locais é prestar servizos. De feito, só un 7 % da poboación percibe que os concellos teñan unha función como dinamizadores socioeconómicos. A necesaria reordenación competencial require que o ámbito territorial da prestación de cada servizo sexa escalado e adaptado a cada caso. É aí cando se suxire potenciar entidades territoriais específicas para cada función: as parroquias para a participación, as comarcas para o fomento socioeconómico, as áreas urbanas para a planificación urbanística, de transporte e vivenda, son algúns exemplos.

			A nivel micro, para a xestión das infraestruturas, os equipamentos ou o mobiliario, as figuras de planificación precisan superar o ámbito municipal e manter unha perspectiva máis ampla do territorio. As áreas urbanas débense definir con base en criterios de densidade e contigüidade. A súa vocación tenderá a cohesionar un territorio excesivamente fragmentado con estándares de calidade urbana. Fóra desas áreas estará o rural en que os espazos protexidos, de diferentes tipoloxías, deberán ser relevantes, para dar lugar a espazos agrarios, forestais e núcleos rurais, máis sustentables ambientalmente.

